
mailto:scienceproblems.uz@gmail.com
https://t.me/scienceproblems_uz

Кириш. Ўзбекистон Республикасининг таълим тизимига интернет 

технологиялари босқичма босқич кириб келмоқда. Республика таълим тизимига АКТ 

ҳамда таълим платформаларининг қўлланилиши билан боғлиқ жараёнларда юзага 

келган муаммо ва камчиликлар мавжуд. Интернет технологиялари республика 

иқтисодиётида, таълим тизимида устувор аҳамият касб этади ва Ўзбекистонни 

келгусидаги ижтимоий-иқтисодий ривожланишида янги тизимнинг келиб чиқишига 

сабаб бўлади.  

Адабиётлар таҳлили ва методология. Мақолада Ўзбекистон Республикаси 

Президентининг 2005 йил 28 сентябрдаги “Ўзбекистон Республикасининг жамоат 

таълим ахборот тармоғини ташкил этиш тўғрисида”ги № 191-сонли қарори ва бу 

муаммони ўрганган бир қатор муаллифларнинг тадқиқотлари таҳлил қилинган. 

Жумладан, А. Мўминовнинг Ахборотлашган жамият сари китобида “ZiyoNET” ахборот-

таълим порталини ташкил этиш билан боғлиқ масалалар кўтарилган бўлса, И. 

Шамсиеванинг мақолаларида Ўзбекистон тарихини рақамлаштириш билан боғлиқ 

жараёнлар ўрганилган.  Л.Махмудхўжаева ва Н. Файзуллаеваларнинг тадқиқотлари 

бевосита масофавий таълимнинг кириб келиши, унинг афзалликлари ва 

камчиликларига алоҳида урғу берилган. Ушбу мақола қиёсий таҳлил, тарихийлик, 

илмийлик, узвийлик каби методларга таянилган ҳолда ёзилиб, унда ахборот-

коммуникация технологиялари ва интернетнинг республика таълим тизимида устувор 

аҳамият касб этгани ўрганилган. 

Муҳокама. Ўзбекистонга интернет тармоқларининг кириб келиши XX асрнинг 90 

йилларига тўғри келсада, таълим жараёнига кириши XXI асрга тўғри келади.  Замонавий 

ахборот ва коммуникация технологияларини таълим жараёнига кириб келиши 

анъанавий ўқитиш усулларига қўшимча равишда янги ўқитиш шакли – масофавий 

ўқитиш яратилишига омил бўлди. 2005 йилда Ўзбекистон Республикаси 

Президентининг “Ўзбекистон Республикасининг жамоат таълим ахборот тармоғини 

ташкил этиш тўғрисида”ги ПҚ-191- сонли Қарори [1] асосида ZiyoNET тармоғи ресурс 

маркази ва унинг Халқ таълими ҳамда Олий ва ўрта махсус таълим вазирликларидаги 

бўлинмалари ташкил этилди. ZiyoNET порталининг биринчи талқини 2006 йилда ишлаб 

чиқилди. Мамлакатимизда ахборот технологияларини таълим тизимига жорий 

қилишга алоҳида аҳамият берилмоқда. Чунончи, “ZiyoNET” ахборот-таълим порталини 

ташкил этиш, уни янада ривожлантиришга оид кенг кўламли чора-тадбирлар рўёбга 

https://doi.org/10.47390/SP1342V3SI4Y2023N09

чиқариляпти. [2; Б. 51]  Жумладан, умумтаълим мактаблари ва ўрта махсус таълим 

муассасаси мазкур тармоққа уланганлиги фикримизнинг ёрқин далилидир. 

Ўкув масканларини компьютер техникаси ва мультимедиа воситалари билан 

таъминлаш ишлари ҳам белгиланган режа асосида бажариляпти. Биргина 2011 йилда 

умумтаълим мактаблари ва ўрта махсус ўқув муассасалари синфхоналарини замонавий 

компьютер воситалари билан жиҳозлаш лойиҳаси доирасида 376 та касб-хунар коллежи 

ҳамда академик лицей, улар қошидаги 280 та ахборот-ресурс маркази, 2154 та 

умумтаълим мактаби компьютер жамланмалари ва мультимедиа технологиялари 

билан таъминланди. Бугунги кунда мамлакатимиздаги олий ўқув юртлари ва уларнинг 

ҳудудлардаги филиаллари оптик-толали алоқага эга бўлиб, улар “ZiyoNET” миллий 

таълим тармоғи ҳамда юкори тезлик билан ишлайдиган интернетга уланган. Интернет 

таълим платформасига туширилган ягона ахборот-кутубхона тизимига 300 мингдан 

ортиқ дарслик, қўлланма ва бошқа ўқув адабиётларига доир библиографик 

маълумотлар киритилган. 2013-2016 йилларда ушбу базани 30 мингдан ортиқ электрон 

дарслик ва китоблар билан тўлдирилди. Бугунги кунда республикада 12 мингдан ортиқ 

ахборот-ресурс маркази фаолият кўрсатмоқда. Уларнинг фонди 83,6 млн нусхани 

ташкил этиб, 3,5 миллиони электрон шаклда эканлиги диққатга сазовордир.  

Жамиятнинг глобал ахборотлашуви ва Ўзбекистон тарихини ўқитишга янгича 

ёндашув зарурати мамлакат тарих фанини модернизация қилишни тақозо этмоқда. 

Бугунги кунда республикада Ўзбекистон тарихига оид электрон мультимедиа 

дарсликлари, ўқув қўлланмалари ва веб-ресурсларни яратиш ишлари бошлангани 

қувонарли. Бу республиканинг жаҳон ахборот ҳамжамиятига тезроқ кириб келишига 

хизмат қилади ва тарих фанини янада юксак тараққиёт босқичига кўтариш имконини 

беради деб ишонилади [3; Б.160]. 

Таълим тизимига интернет технологияларининг кенг жорий этиш борасида 

аввало, ушбу тизимдаги муаммоларни бартараф этиш мақсадга мувофиқ ҳисобланади. 

2018 йил 9 январда Президент Ш.Мирзиёев раислигида йиғилиш ўтказилиб, унда 

масъулларга Интернетга кириш учун нархларни камайтириш, уланиш тезлигини 2020 

йилгача камида 4 баравар ошириш ҳамда МДҲ мамлакатлари даражасига олиб чиқиш 

ҳақида кўрсатма берилди[4; Б.221-222]. Давлат раҳбари берган кўрсатмалар, кейинги 

йилларда ўз самарасини бера бошлади. 2018 йил 5 сентябрда Ўзбекистон Республикаси 

Президентининг “Халқ таълимини бошқариш тизимини такомиллаштириш бўйича 

қўшимча чора-тадбирлар тўғрисида”ги  ПФ-5538-сонли фармони[5; Б.2] имзоланди. 

Бунда халқ таълими муассасаларини бошқариш тизимига замонавий ахборот-

коммуникация технологияларини кенг жорий этиш, шаффоф ва самарали жамоатчилик 

назоратига эришиш, шу жумладан, барча муассасаларнинг телекоммуникация 

тармоқларига уланишини таъминлаш, барча фойдаланиши мумкин бўлган 

маълумотлар манбасини яратиш, уларнинг фаолиятини баҳолашнинг электрон рейтинг 

тизимини жорий этишга ҳам алоҳида эътибор қаратилган. 

Бугунги кунда таълимга оид 307 та, илмга оид 55 та сайт фаолият кўрсатмоқда.[6] 

Интернетнинг таълимга кириши жараёни 2020 йил мартдан бошлаб тезлашиб 

кетди. Бунинг асосий сабаби 2020 йил 15 мартдан пандемия туфайли республикада 

карантин ҳолати жорий қилинди. Вазиятнинг долзарблиги ва аҳоли саломатлигини 

сақлашга устувор аҳамият қаратган ҳолда, Республикадаги таълим муассасалари янги 

ва ўзига хос иш тартибини амалга оширди. Таълимнинг узлуксизлигини таъминлаш 

мақсадида 30 мартдан бошлаб теледарслар, видеодарслар ва интернет тармоқлари 

орқали онлайн ўқитишга ўтилди. 

Пандемия туфайли тизимга масофавий технологиялар жорий қилиниб, 10 

мингдан зиёд таълим даргоҳларидаги 7 миллион ўқувчи ва 500 минг талабага онлайн 

дарс бериш йўлга қўйилди. Бу янги механизм карантин шароитида фанлар ўз вақтида 

ўзлаштирилишини таъминлаб берди. Шу билан бирга, жаҳон экспертлари пандемия 

туфайли жорий қилинган қатъий карантин қоидалари таълим, жумладан, олий таълим 

учун янги имкониятлар яратганини эътироф этишмоқда. [7; Б.46-61] Мутахассислар 

фикрича, пандемия даври таълим тизимига ижобий ва салбий таъсир кўрсатади. Аввало, 

ютуқларга тўхталиб ўтсак: 

Биринчидан, онлайн таълимни ривожлантиришни камида ўн йилга тезлаштирди. 

2018-йилда THE (Times Higher Education) халқаро нашри ҳисоботида 2030-йилга бориб 

фақат нуфузли университетлар онлайн таълимга ўта олишини башорат қилган эди. 

Бироқ, биз ҳозир кузатаётганимиздек, COVID-19 пандемияси бу жараённи тезлаштирди. 

Иккинчидан, барча профессор-ўқитувчилар, ёшидан қатъи назар, таълим 

платформалари билан ишлаш, масофавий таълим ва уни амалга ошириш бўйича ўз 

билим ва кўникмаларини эгаллади. Масофавий таълимни таҳлил қилиш ва янада 

ривожлантириш бўйича ишлар олиб борилмоқда. Кўриниб турибдики, масофавий 

таълим ҳозирда келажак учун тажриба сифатида хизмат қилмоқда. 

Учинчидан, республика олий таълим муассасалари ва хорижий олий ўқув 

юртлари ўртасидаги ҳамкорлик мустаҳкамланди. Бир қанча университетлар дунё 

бўйлаб етакчи таълим муассасалари билан онлайн конференциялар ва вебинарлар 

ташкил этишди. Янги шароитларга тез мослашиш, айниқса Zoom интернет 

платформасида ишлаш мисли кўрилмаган имкониятларни тақдим этди. Ўқитувчилар 

ҳам, талабалар ҳам янги кўникмаларга эга бўлишди. Бироқ, масофавий ва онлайн 

таълимни ташкил этишмуайян муаммолардан ҳоли бўлмади, хусусан: 

– мамлакатда масофавий ва онлайн таълимга ўтишга, жумладан, профессор-

ўқитувчиларнинг бу борадаги малакасини ошириш бўйича зарур ташкилий ишлар 

етарли даражада тайёрланмаган. Бинобарин, турли ҳудудларда таълим сифати, ташкил 

этилиши ва алоқа тизимлари билан боғлиқ муаммолар ва қийинчиликлар пайдо бўлди. 

Бундан ташқари, видео дарсларнинг стандарт давомийлигини жуда секин интернет 

тезлиги ва мавжуд маълумотларга киришнинг чекланганлиги каби омиллар туфайли 80 

дақиқа қилиб бўлмас эди. Натижада, ўқитувчиларга 80 дақиқалик маърузаларини 

қисқароқ муддатларга (20-30 дақиқа) қисқартириш учун услубий кўникмалар керак 

бўлди. 

– пойтахтдан, вилоят марказларидан ва туман марказларидан узоқда, 

мамлакатимизнинг турли вилоятларидаги чекка қишлоқларда истиқомат қилувчи 

талабалар турли алоқа тизимларидан фойдаланади. Бу жараёнда фақат шаҳар ва яхши 

алоқага эга бўлган жойларда талабалар бироз яхшироқ имкониятларга эга эди. Zoom 

каби платформаларда видео дарсларга ўртача қатнашиш 100 нафардан 20-25 нафарни 

ташкил қилган. 

– Кўпчилик ўқувчиларда зарур техник жиҳозлар етишмайди, аксарият оилаларда 

фақат битта қурилма бор, натижада ундан фойдаланиш учун навбатда туришади. 

– масофавий таълимда ўқув жараёнида мулоқот самарадорлиги анъанавий 

синфда ўқитишга нисбатан пастроқ. Талабаларнинг мавзуни тушунишини кўрсатадиган 

юз ифодалари ва бошқа белгилар шахсан мулоқотда осонгина сезилади, масофавий 

таълимда эса қийинроқ. Республикада масофавий таълимнинг келажакдаги 

истиқболлари иккита ёндашувни ўз ичига олади: реал вақт режимида синхрон таълим 

ёки реал вақтда бўлмаган режимда синхрон бўлмаган таълим. Бироқ, иккала усул ҳам 

муваффақиятли амалга ошириш учун ишончли ва тезкор интернет уланишини талаб 

қилади. Бусиз масофавий таълимнинг истиқболлари чекланган. 

Карантин даврида онлайн таълим ўқитувчилар ва талабаларни икки гуруҳга 

ажратди: ўз маҳорати ва малакасини ошириш учун виртуал таълим афзалликларидан 

фаол иштирок этаётган ва фойдаланаётганлар ва унда минимал иштирок этаётганлар. 

Шунга қарамай, онлайн таълимнинг ушбу ғайриоддий тажрибаси анъанавий таълим 

тизимига нисбатан уларнинг махсус билимларини сезиларли даражада оширмаган 

бўлса ҳам, талабалар ва ўқитувчилар учун қимматли сабоқ ва кўникмаларни тақдим 

этди. [8; Б.44] 

Келажакда кенг тарқалган таълимни осонлаштириш учун анъанавий оммавий 

таълимни қайта тиклаш ва фойдаланувчиларга қулай ва тушунарли хусусиятларни ўз 

ичига олган янги Moodle каби таълим платформаларини яхшилаш жуда муҳимдир. 

Бунга эришиш учун педагогларнинг ҳамкорлиги ва ахборот технологияларидан 

фойдаланувчиларнинг ёрдами талаб этилади. 

Пандемия даврида олий таълим муассасалари Moodle масофавий таълим 

платформасидан фойдаланганлар. Бироқ, кредит-модул тизимига ўтиш билан барча 

таълим муассасалари HEMIS таълим платформасидан фойдаланмоқда. Ўзбекистон 

Республикаси Халқ таълими вазирининг 2021 йил 6 сентябрдаги “Таълим жараёнини 

бошқаришда замонавий ахборот-коммуникация технологияларини жорий этиш 

тўғрисида” ги 284-сонли буйруғига мувофиқ,  республикада фаолият олиб бораётган 

6028 та умумий ўрта таълим муассасаларида “Kundalik.com” платформаси жорий 

этилди.[9] Ушбу платформа  ўқувчилар билимини баҳолаш жараёнини рақамлаштириш 

ва шаффофлигини таъминлаш мақсадида ташкил этилган бўлиб, бу ўқитувчига маълум 

бир қулайликларни яратган. Афзаллиги шундаки, қўйилган баҳоларни ўзгартириб 

бўлмайди, ота-оналар учун қўйилган баҳо кўринади, ортиқча қоғозбозликка ҳожат йўқ. 

Шу билан биргаликда ушбу платформанинг маълум бир камчиликларини ҳам кўрсатиб 

ўтиш керак. Электрон журнал ўқитувчига кўрингани сингари ота-онага ҳам бир хил 

кўринмайди, яъни ота-она фақат ўз фарзандини баҳосини кўра олади. Унда ота-она 

фарзандини бошқа ўқувчилар билан таққослай олмайди. Бундан ташқари 

республиканинг олис интернет яхши ишламайдиган ҳудудларида ўқитувчиларга 

электрон журнални тўлдириш муаммолар туғдирмоқда. Бу тизимни интернет билан 

таъминланганлик даражасига қараб жорий қилиш мақсадга мувофиқ бўлар эди.  

Тадқиқот натижалари. Таълим тизимида бундай платформаларнинг жорий 

этилиши ўқитувчи ва ўқувчи-талабаларни баҳолаш жараёнларини рақамлаштиришга ва 

шаффофликни таъминлашга хизмат қилиши кўрсатилган. Масалан HEMIS 

платформасида талаба ўзига керакли манбани платформадан қидириши, дарс 

жадвалидан тортиб, талабанинг шахсий маълумот ҳужжатлари: рейтинг дафтарчаси, 

ўқиётганлиги ҳақида маълумотнома, тўлов шартномаси кабиларни ўз ичига жамлаган. 

Бундан ташқари платформада талаба учун ҳам, ўқитувчи учун ҳам  қулайликлар ўзаро 

алоқалар учун замин яратилган. Ушбу платформаларнинг равон ва хатосиз ишлаши 

учун албатта, интернетнинг ўрни катта ҳисобланади. Айрим мобил алоқа тармоқлари 

томонидан талаба ёшлар учун тарифлар жорий этилдики, лекин бу етарли эмас деб 

ҳисобланади. Шу ўринда шуни таклиф қилиш мумкинки, таълим платформаларини 

мобил алоқа тармоқлари билан ҳам боғлаш зарур. Бунда таълим платформасида қайд 

этилган шахс,  яъни, талабага интернет тарифларини керак бўлса текин қилиб бериш 

керак. Чунки давлатнинг келажаги, юртнинг фаровонлиги бевосита таълимга 

боғлиқдир. Таълимга интернет технологияларнинг жорий этилиши Ўзбекистон 

Республикасини жаҳон рақамли иқтисодиётидаги ўрнини кўрсатиб беради.[10; Б.4-8] 

Хулосалар. Таълим билим, кўникма  ва малакаларга йўналтирилган саноат 

жамияти шароитида XX аср анъанавий тарзда яхши бўлган модел ўтмишда қолмоқда. 

Мавжуд инқироз шароитида анъанавий таълим тизими ўз вақтида сезиларли даражада 

кечикадиган таъсирлари билан рақамли трансформация вазифаларига мослашишга 

вақт топа олмаслиги аён бўлди. 

